
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA

OGASUN ETA FINANTZA DEPARTAMENTUA

88/2022 Foru Agindua, otsailaren 11koa, «Erabilera turistikoko etxebizitzen lagapenari 
buruzko aitorpen informatiboa» izena duen 179 eredua onetsi eta hura aurkezteko 

baldintzak eta prozedura ezartzen dituena.                

Otsailaren 19ko 3/2019 Foru Dekretuak, zerga betebehar formal jakin batzuk garatzen 
dituen Erregelamendua aldatzekoak (2019/02/21eko Gipuzkoako ALDIZKARI OFIZIALEAN
argitaratua) 72 ter artikulua gehitu zion bere artikulu bakarreko hirugarren apartatuaren 
bitartez aipatutako erregelamenduari.

Gehitutako 72 ter artikulu horretan berariaz ezarri zen ezen erabilera turistikorako 
etxebizitzen errentamenduan edo lagapenean bitartekari diren pertsonek edo entitateek, 
eta, bereziki, plataforma kolaboratiboak deitutakoek, erabilera turistikoko etxebizitzen 
lagapenari buruz informatzeko obligazioa dutela.

Abenduaren 3ko 575/2019 Foru Aginduak, «Erabilera turistikoko etxebizitzen lagapenari 
buruzko aitorpen informatiboa» izena duen 179 eredua onetsi eta hura aurkezteko 
baldintzak eta prozedura ezartzen dituenak, informazio obligazio hori betetzeko 
beharrezkoa den eredua onetsi zuen. 

Geroago, Euskal Autonomia Erkidegoko Justizia Auzitegi Nagusiko administrazioarekiko 
auzien salak, abenduaren 11ko 398/2020 epaian, 3/2019 Foru Dekretua baliogabetu 
zuen, artikulu bakarreko hirugarren apartatuari dagokionez. 

Epai horren zuzenbidezko laugarren oinarrian hizpide hartzen da Auzitegi Gorenaren 
uztailaren 23ko 1106/2020 Epaiak uztailaren 27ko 1070/2017 Errege Dekretuko 1. 
artikuluaren 11. apartatua baliogabetzeko azaldu zuen arrazoia. Apartatu horrek 54 ter 
artikulua gehitu zion uztailaren 27ko 1065/2007 Errege Dekretuari, zeinaren bitartez 
onesten baita zergak kudeatu eta ikuskatzeko jarduketa eta prozeduren eta tributuak 
aplikatzeko arau erkideak garatzen dituen Erregelamendu Orokorra. Apartatu hori 
baliogabetzeko arrazoia izan zen hura onartzeko prozeduran ez zela bete irailaren 9ko 
2015/1535/EB Zuzentarauaren 5.1 artikuluan jasotako obligazioa. Izan ere, artikulu 

horretan ezartzen da Europako Batzordeari informazioa emateko betebeharra egongo 
dela erregelamentazio teknikoei eta informazioaren gizarteko zerbitzuen arauei 
dagokienez.

Beraz, erregelamenduaren prezeptu hori deusez deklaratu ondoren, ondoriorik gabe 
geratu zen erabilera turistikoko etxebizitzen lagapenari buruz hiru hilean behin 
informatzeko obligazioa, 179 ereduaren bitartez betetzekoa.

Erabilera turistikoko etxebizitzen lagapenari buruzko informazioa ezagutzeak garrantzi 
handia du bai zergadunen laguntza eta kontrol lanetarako eta bai zerga iruzurra 
prebenitzeko. Arrazoi hori dela bide, eta 2015/1535/EB Zuzentarauaren 5.1 artikuluan 
xedatutakoa betetze aldera, beharrezkoa da abenduaren 28ko 16/2021 Foru Dekretuak, 
zeinaren bidez aldatzen baita zerga betebehar formal jakin batzuk garatzen dituen 
Erregelamendua, abenduaren 17ko 47/2013 Foru Dekretuaren bidez onetsia, bere 
artikulu bakarrean 72 ter artikulu berria gehitzea abenduaren 17ko 47/2013 Foru 
Dekretuaren bidez onetsitako Zerga betebehar formal jakin batzuk garatzen dituen 
Erregelamenduan, erabilera turistikoko etxebizitzen lagapenari buruz informatzeko 
obligazioa otsailaren 19ko 3/2019 Foru Dekretuan onartutako 72 ter artikuluan jasota 
termino berdinetan araututa utziz.                

Artikulu berri horrek berariazko informazio obligazio bat ezartzen du erabilera turistikoko 
etxebizitzen errentamendu edo lagapenetan bitartekari diren pertsona edo entitateentzat 
eta, bereziki, plataforma kolaboratiboak deitutakoentzat.

Informazio obligazio horrek ahalbidetzen du erabilera turistikoko etxebizitzen 
errentamendu edo lagapenen gainean kontrol bat ezartzea, internet eta sare sozialen 
etengabeko erabilerak berekin ekarri dituen negozio berriak ere barne hartuta. Zerga 
iruzurrari aurre egiteko neurri bat izango litzateke berez.       

Ondorio horietarako, erabilera turistikoko etxebizitzen erabilera lagapentzat hartuko da 
altzariz hornitutako eta berehala erabiltzeko moduko etxebizitza baten erabilera osorik 
edo partez lagatzea aldi baterako, lagapena merkaturatu edo sustatzeko erabiltzen den 
kanala edozein dela ere, izan helburua doakoa izan kostu bidezkoa.

Kontzeptu horretatik kanpo geratzen dira, eta, beraz, ez dute zertan aurkeztu aitorpen 
informatiboaren eredu berria, honako hauek: etxebizitza errentamenduak eta etxebizitza 
azpierrentamendu partzialak, Hiri Errentamenduei buruzko azaroaren 24ko 29/1994 
Legean definituak; turismo ostatuak; ondasun higiezinen txandakako aprobetxamendu 
eskubidea; eta aipatutako legearen 5. artikuluko erabilerak eta kontratuak, salbu eta, 
hain zuzen ere informazio obligazio honen xedeko lagapenak izateagatik, behartuta 
geratzen diren turismo ostatuen lagapenak.     

Azaldutakoa aintzat hartuta, beharrezkoa da foru agindu hau onestea lehen aipatutako 
abenduaren 3ko 575/2019 Foru Agindua ordezteko. Izan ere, azken hori aplikaezina da 
Euskal Autonomia Erkidegoko Justizia Auzitegi Nagusiaren 398/2020 epaiaren ondorioz.

Horrenbestez, foru agindu honen xedea da dagokion aitorpen eredua onestea, hura 
aurkezteko modua eta epea zehaztea, eta informazio betebehar berria betetzeko 
garrantzitsuak diren gainerako datuak finkatzea, hori guztia aipatutako 72 ter artikuluko 
5. apartatuak ematen duen gaikuntzan oinarrituta.              

Horrela, 179 eredua onesten da, «Erabilera turistikoko etxebizitzen lagapenari buruzko 
aitorpen informatiboa» izenekoa, foru agindu honen eranskinean jasotzen den edukiaren 
arabera.

179 ereduan eman behar den informazioak datu hauek jaso behar ditu:

a)    Erabilera turistikorako lagatako etxebizitzaren titularraren identifikazioa (pertsona 
edo entitatea), etxebizitza erabilera turistikorako lagatzeko baliatutako eskubidearen 
titularra (diferenteak badira), eta lagapena hartzen duten pertsonak edo entitateak.

b)    Higiezinaren identifikazioa (helbide osoa), eta katastroko erreferentzia edo zenbaki 
finkoa, halakorik esleituta badauka.         

c)    Zenbat egun erabili den etxebizitza erabilera turistikorako.        

d)    Erabilera turistikorako lagatako etxebizitza erabiltzeko eskubidea laga duen pertsona 
edo entitateak jaso duen zenbatekoa, halakorik jaso badu.

e)    Aitortzailea erabilera turistikoko etxebizitzaren lagapenean bitartekari aritzeko 
kontratuaren zenbakia.

f)    Lagapenaren hasiera data.

g)    Eragiketan egindako bitartekaritzaren data.

h)    Ordaintzeko erabilitako bidea (transferentzia, kreditu edo zordunketa txartela, eta 
beste ordainbideren bat).

Aurreko e), g) eta h) letretan aipatutako informazioa aukerakoa da, higiezinaren 
lagapenari dagokion eragiketa gardena izan dadin, eta hura emateak saihestuko du 
Zerga Administrazioak gerora informazio errekerimenduak egin behar izatea higiezinen 
lagapenari buruzko elementu horiek ezagutzeko.     

Bestalde, 179 eredua hiru hilean behin aurkeztu behar da, hiruhileko natural bakoitza 
amaitu ondorengo hilabete naturalaren barruan.

Foru agindu hau ematen da zenbait betebehar formal garatzen dituen Erregelamenduak 
(abenduaren 17ko 47/2013 Foru Dekretua) 38.1 eta 72 ter.5 artikuluetan emandako 
gaikuntzen babesean.

Horrenbestez, hau,

XEDATZEN DUT

1. artikulua.    179 eredua onestea.

Onetsita geratzen da 179 eredua, «Erabilera turistikoko etxebizitzen lagapenari buruzko 
aitorpen informatiboa» izenekoa, foru agindu honen eranskinean jasotzen den edukiaren 
arabera.

2. artikulua.    179 eredua aurkeztera behartuak.

Erabilera turistikoko etxebizitzak lagatzen eta hartzen dituzten pertsona eta entitateen 
artean bitartekari direnak egongo dira behartuta 179 eredua aurkeztera, zenbait 
betebehar formal garatzen dituen Erregelamenduak (abenduaren 17ko 47/2013 Foru 
Dekretua) 72 ter artikuluko 1. eta 3. apartatuetan ezarritako terminoetan.

3. artikulua.    Eman beharreko informazioa.

Foru agindu honen eranskinean jasotzen den informazioa aitortu behar da 179 ereduan, 
zenbait betebehar formal garatzen dituen Erregelamenduak 72 ter artikuluan 
ezarritakoarekin bat, aitortzen den epealdian erabilera turistikoko etxebizitzak lagatzeko 
eragiketa bakoitzari dagokionez.    

4. artikulua.    179 eredua aurkezteko moduak.

179 eredua internet bidez aurkeztuko da, Zergabidea plataformatik, betiere Gipuzkoako 
Lurralde Historikoko zergen foru Administrazioarekiko harremanetan bitarteko 
elektronikoak erabiltzeko obligazioa arautzen duen ekainaren 28ko 320/2017 Foru 
Aginduan jasotakoaren arabera.

Aurkeztu beharreko eredua prestatzeko, Zergabidea plataformak berak eskatutako 
datuak bete behar dira.

Zergabidea plataforma https://zergabidea.gipuzkoa.eus atarian dago eskuragarri. Era 
berean, Gipuzkoako Foru Aldundiaren egoitza elektronikotik edo Ogasun eta Finantza 
Departamentuaren webgune ofizialetik ere sartu ahal izango da bertara.                

5. artikulua.    Aurkezteko epea.

179 eredua hiru hilean behin aurkeztu behar da, hiruhileko natural bakoitzean egindako 
eragiketei dagokienez, aitortzen den hiruhilekoa amaitu eta hurrengo hilabete naturalaren 
lehen eta azken egunaren artean.               

Azken xedapen bakarra.  Indarrean jartzea.

Foru agindu hau Gipuzkoako ALDIZKARI OFIZIALEAN argitaratu eta hurrengo egunean 
jarriko da indarrean, eta aplikatzekoa izango da «Erabilera turistikoko etxebizitzen 
lagapenari buruzko aitorpen informatiboa» izena duen 179 eredua aurkezteko, betiere 
erabilera turistikoko etxebizitzen lagapenak 2022ko urtarrilaren 1etik aurrera egin badira 
eta data horretatik aurrera egin bada bitartekaritza.

Donostia, 2022ko otsailaren 11.—Jokin Perona Lerchundi, Ogasun eta Finantza 
Departamentuko foru diputatua.         
                (1246)

ERANSKINA

